
«ՊԵՏԱԿԱՆ ՊԱՇՏՈՆՆԵՐ և ՊԵՏԱԿԱՆ ԾԱՌԱՅՈՒԹՅԱՆ ՊԱՇՏՈՆՆԵՐ ԶԲԱՂԵՑՆՈՂ ԱՆՁԱՆՑ ՎԱՐՁԱՏՐՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ և ԼՐԱՑՈՒՄ ԿԱՏԱՐԵԼՈՒ ՄԱՍԻՆ ՕՐԵՆՔԻ ՆԱԽԱԳԾԻ և «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՀՈՒԼԻՍԻ 3-Ի N 738-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1. Ֆինանսների նախարարություն
	23.03.2026թ.

	
	N 01/8/7497-2026

	[bookmark: _GoBack]Գործող իրավակարգավորումների համաձայն՝ օտարերկրյա պետություններում ծառայող դիվանագետների պաշտոնային դրույքաչափերը սահմանվում են ՀՀ կառավարության 2014 թվականի հուլիսի 3-ի N 738-Ն որոշմամբ (այսուհետ՝ Որոշում), իսկ ՀՀ արտաքին գործերի նախարարությունում ծառայող դիվանագետների պաշտոնային դրույքաչափերը՝ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» ՀՀ օրենքով (այսուհետ՝ Օրենք)։
Նախագծերով նախատեսվում է ՀՀ արտաքին գործերի նախարարությունում և օտարերկրյա պետություններում ծառայող դիվանագետների պաշտոնային դրույքաչափերը սահմանել Օրենքով (միևնույն սանդղակով), որի արդյունքում օտարերկրյա պետություններում ծառայող դիվանագետների պաշտոնային դրույքաչափերը ավելի քան կրկնապատկվում են, ապահովվում է հետագայում դրույքաչափի բնականոն աճը, ինչպես նաև կատարողականի հիման վրա պարգևատրում և լրացուցիչ միանվագ արձակուրդային վճար։
2026 թվականին օտարերկրյա պետություններում ծառայող դիվանագետների աշխատավարձի գծով ծախսը կազմում է շուրջ 963.7 մլն դրամ, իսկ առաջարկվող կարգավորմամբ նշված ծախսը կկազմի շուրջ 2.3 մլրդ դրամ, որից պարգևատրման համար՝ տարեկան շուրջ 114.0 մլն դրամ։ 
Միաժամանակ հարկ ենք համարում նշել, որ 2025 թվականից դիվանագետներին դիվանագիտական աստիճանի համար տրամադրվում է հավելավճար՝ պաշտոնային դրույքաչափի 80 տոկոսի չափով, ինչի արդյունքում պետական բյուջեի ծախսերը ավելացել են շուրջ 1.0 մլրդ դրամով:
Ելնելով վերոգրյալից՝ հարկ ենք համարում նշել, որ Նախագծի ընդունումը կհանգեցնի ՀՀ պետական բյուջեից լրացուցիչ շուրջ 1.3 մլրդ դրամի հատկացման անհրաժեշտության, որը հնարավոր չէ համադրել առկա հարկաբյուջետային շրջանակների ու հնարավորությունների հետ և որի արդյունքում կարող են ձևավորվել զգալի ֆիսկալ ռիսկեր, ուստի առաջարկում ենք ձեռնպահ մնալ ՀՀ պետական բյուջեում լրացուցիչ ծախսերի հանգեցնող նախաձեռնություններից։
Հաշվի առնելով, որ հիմնավորման մեջ նշվում է միասնական մոտեցում ցուցաբերելու նպատակը՝ հարկ է նշել, որ Նախագծով առաջարկվող մոտեցումը չի կարող դիտարկվել որպես միասնական, քանի որ ՀՀ արտաքին գործերի նախարարությունում ծառայող դիվանագետների համար օրենսդրությամբ որպես լրացուցիչ արտոնություն սահմանված է միայն լրացուցիչ միանվագ արձակուրդային վճարի տրամադրումը, իսկ օտարերկրյա պետություններում ծառայող դիվանագետներին, աշխատավարձից բացի, տրամադրվում են նաև մի շարք փոխհատուցումներ (սահմանվում են «Դիվանագիտական ծառայության մասին» օրենքի 46-րդ հոդվածով), մասնավորապես՝ 
· օտարերկրյա պետությունում ծառայության հետ կապված ծախսերի համար՝ տվյալ երկրի կենսամակարդակի հիման վրա,
· դիվանագետի հետ համատեղ բնակվող ընտանիքի յուրաքանչյուր անդամի համար՝ 10 տոկոսի չափով,
· դիվանագետի հետ բնակվող երեխաների կրթության ծախսերի համար՝ մինչև 18 տարին լրանալը, 
· դիվանագետի պաշտոնին, աստիճանին և ընտանիքի անդամների թվին համապատասխան բնակարանի համար,
· դիվանագետի և նրա ընտանիքի անդամների տեղափոխման ծախսերի համար (մեկնում և վերադարձ, ներառյալ՝ ուղեբեռ և տրանսպորտային միջոց),
· ՀՀ-ում արձակուրդն անցկացնելու նպատակով ճանապարհածախսի գծով:
ՀՀ արտաքին գործերի նախարարության 04.04.2025 թվականի N 1114/18750-25 գրությամբ ներկայացված հարցադրման վերաբերյալ, ըստ որի՝ Օրենքի 25-րդ հոդվածով նախատեսված լրացուցիչ միանվագ արձակուրդային վճարը ներկայումս հաշվարկվում և տրամադրվում է միայն ՀՀ արտաքին գործերի նախարարությունում ծառայող դիվանագետների համար, մինչդեռ օտարերկրյա պետություններում ծառայող դիվանագետների նկատմամբ նշված կարգավորումը չի կիրառվում, հայտնում ենք հետևյալը.
Օրենքի 25-րդ հոդվածով սահմանվում են պետական պաշտոն և պետական ծառայության պաշտոն զբաղեցնող անձանց տրամադրվող արտոնություններն ու փոխհատուցումները, ընդ որում՝ որպես բացառություն ընդգրկված են զինվորական ծառայության պաշտոն զբաղեցնողները, ինչպես նաև քրեակատարողական, պրոբացիայի և փրկարար ծառայությունների ծառայողները, որոնք ունեն այլ իրավական ակտերով սահմանված արտոնություններ ու հավելավճարներ, և, քանի որ օտարերկրյա պետություններում ծառայող դիվանագետները ևս ունեն այլ հավելումներ և հավելավճարներ, առաջարկում ենք նրանց ևս ընդգրկել նշված բացառությունների շարքում, հաշվի առնելով նաև այն, որ Օրենքի ընդունումից հետո (01.07.2014 թվականից) ձևավորված իրավակիրառ պրակտիկայի համաձայն՝ վերջիններիս չի տրամադրվել միանվագ արձակուրդային վճար։ Հարկ է նշել նաև, որ օտարերկրյա պետությունում ծառայության հետ կապված ծախսերի համար փոխհատուցումը տրամադրվում է 12 ամսվա համար՝ ներառյալ արձակուրդի ժամանակահատվածը, որի ընթացքում դիվանագետը փաստացի չի իրականացնում ծառայություն: Նշենք նաև, որ արձակուրդի ժամանակահատվածում տրամադրվող վերոնշյալ փոխհատուցման չափը զգալիորեն ավելի է քան միանվագ արձակուրդային վճարի հաշվարկային չափը։
Միաժամանակ, առաջարկում ենք աշխատանքի վարձատրության կարգավորումների հարցը դիտարկել ընդհանուր վարձատրության քաղաքականության համատեքստում՝ Հանրային կառավարման բարեփոխումների ռազմավարության շրջանակներում՝ կարևորելով նաև վերոնշյալ հարցի վերաբերյալ ՀՀ վարչապետի աշխատակազմի քաղաքացիական ծառայության գրասենյակի կարծիքը։

	Ընդունվել է ի գիտություն:
Օտարերկրյա պետությունում ծառայության հետ կապված ծախսերի համար փոխհատուցումը համարվում է դիվանագետի աշխատավարձը օտարերկրյա պետությունում, ուստի կատարողականի հիման վրա պարգևատրումը և լրացուցիչ միանվագ արձակուրդային վճարը չի կարող դիտարկվել դիվանագետի համար լրացուցիչ արտունություն: 

	2. Արդարադատության նախարարության
պետական-փորձագիտական եզրակացություն
	16.04.2026թ.

	
	N 27.0.1/19514-2026

	1․ Օրենքի նախագծով առաջարկվում է Օրենքի 17-րդ հոդվածի 1-ին մասը շարադրել նոր խմբագրությամբ՝ օտարերկրյա պետություններում գործող դիվանագիտական ծառայության մարմիններում ծառայող դիվանագետների պաշտոնային դրույքաչափերը նախատեսելով օրենքով, որի արդյունքում տեղի կունենա աշխատավարձերի զգալի ավելացում։
Որպես հիմնավորում՝ նշվում է, որ տարածաշրջանում և աշխարհում շարունակաբար փոփոխվող անվտանգային միջավայրը, Հայաստանի Հանրապետության շուրջ առկա արտաքին սպառնալիքներն ու մարտահրավերները, ինչպես արտաքին գործերի նախարարությունում, այնպես էլ ռոտացիայի կարգով օտարերկրյա պետություններում Հայաստանի Հանրապետության դիվանագիտական ծառայության մարմիններում ծառայող դիվանագետներից պահանջում են ուժերի գերլարում և անհամեմատ ավելի եռանդուն ջանքերի գործադրում գրեթե բոլոր երկկողմ և բազմակողմ հարթակներում: 
Այս կապակցությամբ հարկ է նշել, որ «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 4-րդ հոդվածում ամրագրված են պետական պաշտոն և պետական ծառայության պաշտոն զբաղեցնող անձանց վարձատրության հիմնական սկզբունքներն, որոնցից է նաև պետական պաշտոն և պետական ծառայության պաշտոն զբաղեցնող անձանց վարձատրության միասնական, արդարացի համակարգի և պետական պաշտոններ և պետական ծառայության պաշտոններ զբաղեցնող անձանց պարտականություններին, պատասխանատվությանը համապատասխանող հիմնական աշխատավարձի ապահովումը և պետական պաշտոններ և պետական ծառայության պաշտոններ զբաղեցնող անձանց վարձատրության չափերի հիմնավորված տարբերակման ապահովումը։
Հաշվի առնելով այն հանգամանքը, որ օտարերկրյա պետություններում գործող դիվանագիտական ծառայության մարմիններում ծառայող դիվանագետների և նրանց ընտանիքի անդամների համար արդեն իսկ շրջանառվող «Դիվանագիտական ծառայության մասին» օրենքում փոփոխություն կատարելու մասին օրենքի նախագծի 47-րդ հոդվածով ամրագրվել են լրացուցիչ սոցիալական երաշխիքներ, որոնք առկա են նաև օրենքի գործող խմբագրությամբ, կարծում ենք, որ Օրենքի նախագծով ներկայացված առաջարկությունները հիմնավորված չեն։
2․ Օրենքի նախագծի 1-ին հոդվածի համաձայն՝ Օրենքի 17-րդ հոդվածի 1-ին մասը շարադրվում է նոր խմբագրությամբ, որի համաձայն՝ Հայաստանի Հանրապետությունում և օտարերկրյա պետությունում գործող դիվանագիտական ծառայության մարմնում, ինչպես նաև Հայաստանի Հանրապետության օրենսդրությամբ սահմանված կարգով պետական այլ մարմին գործուղվելու դեպքում դիվանագետի վարձատրությունն իրականացվում է սույն օրենքի 6-րդ գլխով սահմանված դրույթներին համապատասխան, բացառությամբ քաղաքական և հայեցողական պաշտոն զբաղեցնող այն դիվանագետների, որոնց հիմնական աշխատավարձի հաշվարկման գործակիցները սահմանված են սույն օրենքի հավելված 1-ով, իսկ նախագծի 2-րդ հոդվածով Օրենքի հավելված 1-ում ավելացում են արտակարգ լիազոր դեսպանի և միջազգային կազմակերպություններում մշտական ներկայացուցչի պաշտոնները։
Այս կապակցությամբ հարկ է նշել, որ շրջանառվող «Դիվանագիտական ծառայության մասին» օրենքում փոփոխություն կատարելու մասին օրենքի նախագծի 18-րդ հոդվածի 3-րդ մասի 1-ին և 2-րդ կետերի համաձայն՝ վերոնշյալ պաշտոնները դասվում են վարչական պաշտոնների շարքին։
Ուստի առաջարկում ենք վերանայել նշված կարգավորումները՝ հետագա անհամապատասխանություններից խուսափելու համար։
3․ Որոշման նախագծի 2-րդ կետի համաձայն՝ սույն որոշումն ուժի մեջ է մտնում պաշտոնական հրապարակմանը հաջորդող օրվանից:
Հաշվ առնելով, որ Որոշման նախագծով ուժը կորցված են ճանաչվում օտարերկրյա ծառայությունում գործող դիվանագիտական ծառայողների պաշտոնային դրույքաչափերը, և դրանք նախատեսվում է կարգավորել Օրենքով, որը դեռևս պետք է ընդունվի ԱԺ կողմից, առաջարկում ենք Որոշման նախագծի ուժի մեջ մտնելը պայմանավորել Օրենքի նախագծի ուժի մեջ մտնելով, հակառակ պարագայում, Որոշման նախագծի շուտ ուժի մեջ մտնելու դեպքում փաստացի ստեղծվելու է մի իրավիճակ, որ  դիվանագիտական ծառայողների պաշտոնային դրույքաչափերը որևէ իրավական ակտով սահմանված չեն։

	1․ Չի ընդունվել:
Օտարերկրյա պետություններում գործող դիվանագիտական ծառայության մարմիններում ծառայող դիվանագետների և նրանց ընտանիքի անդամների համար  «Դիվանագիտական ծառայության մասին» օրենքում ամրագրված սոցիալական երաշխիքները որևէ կերպ փոխկապակցված և վերաբերելի չեն քննարկվող օրենքի նախագծով ներկայացված առաջարկություններին: Ներկայացված նախագծի նպատակն է արտաքին գործերի նախարարությունում ծառայող և ռոտացիայի կարգով օտարերկրյա պետություններում դիվանագիտական ծառայության մարմիններում ծառայող դիվանագետների դրույքաչափերի հավասարեցումը և միևնույն իրավական ակտով կարգավորելու անհրաժեշտությունը, ինչպես նաև կիսամյակային հաշվետվությունների հիման վրա պարգևատրման և միանվագ արձակուրդային վճար ստանալու իրավունքների իրացման սահմանափակումները, անհամաչափությունն ու ոչ արդարացի մոտեցումը վերացնելը:












	2․  Ընդունվել է:























3․ Ընդունվել է:






